
Delegasi dari Indonesia, para pensyarah, 

mahasiswa UiTM, tuan-tuan dan puan-puan serta 

hadirin sekalian.   

 

Assalamualaikum Warahmatullahi Wabarakatuh, 
Salam Sejahtera, Salam Malaysia Madani dan 
Salam UiTM di Hatiku. 
 

1. Terlebih dahulu, mewakili YBhg Profesor 
Datuk Dr. Shahrin Sahib, Naib Canselor 
UiTM, saya menyampaikan salam beliau dan 

mengucapkan setinggi-tinggi penghargaan 

kepada semua yang hadir. 

 



2. Pertama sekali, selamat datang saya ucapkan 

kepada semua hadirin, khususnya rakan-rakan 

akademik dari Indonesia, ke program Edu 
Global Connect 2025 yang julung kali 

diadakan ini. 

 

3. Program ini bukan sekadar satu kolaborasi 

akademik, tetapi merupakan manifestasi 

kepada persahabatan serantau antara dua 

negara jiran yang berkongsi akar budaya, nilai 

ilmu, dan aspirasi yang sama dalam 

memperkasa pendidikan di rantau ini. 

 
Hadirin sekalian,  
 

4. Saya dimaklumkan, Program Edu Global 

Connect 2025 yang berlangsung dari 13 hingga 

24 Oktober 2025 ini merupakan satu inisiatif 

kerjasama antarabangsa antara Fakulti 

Pendidikan UiTM dengan UPI Kampus 



Tasikmalaya, disertai oleh UPI Kampus 

Sumedang serta Universitas Muhammadiyah 

Sukabumi.  

 

5. Program selama dua minggu ini 

menghimpunkan 40 orang peserta yang terdiri 

daripada pensyarah dan pelajar, bagi 

menjayakan pelbagai aktiviti akademik, 

profesional dan kemasyarakatan. 

 

6. Justeru, tidak keterlaluan untuk saya katakan 

bahawasanya objektif utama program ini amat 

signifikan. 
 

7. Program ini bukan sahaja diadakan bagi 

menandatangani Letter of Intent (Surat Hasrat) 

antara UiTM dan rakan universiti di Indonesia, 

malah turut berperanan sebagai wadah 

memperkukuh kefahaman silang budaya serta 

membuka ruang kepada perkongsian ilmu dan 



amalan pengajaran terbaik di peringkat 

antarabangsa. 
 

8. Lebih daripada itu, program ini turut 

merangkumi aktiviti khidmat masyarakat 

bersama komuniti tempatan, yang 

mencerminkan komitmen kita terhadap 

tanggungjawab sosial universiti.  

 

9. Saya percaya pengalaman ini akan 

memperkayakan pemahaman para peserta 

terhadap kepelbagaian budaya serta 

memperkukuh semangat empati dan 

kepimpinan global. 

 

Hadirin yang dihormati,  

10. Program ini mencerminkan komitmen 

bersama dalam mempererat kerjasama 

pendidikan serantau dan memperkukuh 

kedudukan Malaysia di pentas global. 



11. Saya percaya kerjasama ini akan menjadi 

jambatan ilmu yang mempererat hubungan 

dua institusi serta menyatukan matlamat 

dalam membentuk generasi berilmu dan 

berjiwa kemanusiaan. 

 

12. Di kesempatan ini, saya merakamkan 

setinggi-tinggi penghargaan kepada Fakulti 

Pendidikan UiTM atas kepimpinan dan 

dedikasi dalam menjayakan program 

berimpak tinggi ini.  

 

13. Ucapan terima kasih juga saya tujukan 

kepada rakan universiti dari UPI Tasikmalaya, 

UPI Sumedang dan Universitas 

Muhammadiyah Sukabumi atas semangat 

kerjasama yang amat dihargai.  

 

14. Insya-Allah, hubungan akademik ini akan 

terus berkembang dan memberi manfaat 

jangka panjang kepada kedua-dua pihak. 



15. Kepada para peserta, sama ada pensyarah 

mahupun pelajar, saya menyeru agar peluang 

ini dimanfaatkan sebaiknya. Terokailah ilmu 

dan pengalaman baharu, dalami kefahaman 

silang budaya bersama rakan dari seberang, 

serta jadikan program ini sebagai langkah ke 

hadapan untuk menjadi pendidik dan 

warganegara global yang berwawasan. 

 

16. Akhir kata, saya berharap agar Edu Global 

Connect 2025 akan menjadi permulaan 

kepada banyak lagi inisiatif bersama antara 

UiTM dan institusi rakan di Indonesia.  

 

17. Sekali lagi, selamat datang ke UiTM, ke 
Fakulti Pendidikan, dan ke program Edu 
Global Connect 2025.  
 

18. Semoga program ini mempereratkan 

silaturahim, memperkaya ilmu, dan membuka 



jalan kepada lebih banyak kolaborasi yang 

memberi manfaat kepada dunia pendidikan 

serantau. 

 

Bahtera dilayar menuju harapan, 

Arus berombak tetap diredah; 

Moga kerjasama kekal berpanjangan, 

Menjadi warisan penuh barakah. 

 

Sekian, 
Wabillahitaufiq Wassalamualaikum 
Warahmatullahi Wabaraktu 
 

 


